Avgerð tikin 10.09.2003 j. nr. 03-03-33-22


- skrásetingargjald á motorakfari
- innflyting av brúktum bili
§ 27 í mvg-lógini
§§ 2, 3 og 15 í lógini um skrásetingargjald á motorakførum
§ 25 í lógini um toll- og skattafyrisiting

· Samandráttur: Skatta- og avgjaldskærunevndin avgjørdi at staðfesta avgerðina hjá Toll- og skattstovuni um áseting av skrásetingargjaldi uppá 71.680 kr. fyri bil, sum kærarin innflutti til Føroyar 1. november 2002, harí eisini útrokningina av farmagjaldi, eftirkravi og flutningstrygging. Nevndin viðmerkti samstundis, at hon ikki hevur roynt aðrar partar av samlaðu útrokningini hjá Toll- og skattstovuni. 

Málslýsing:
Kærarin keypti ein bil tann 01.11.2002 í Týsklandi og innflutti hann til Føroyar tann 22.12.2002. Kærarin sigur, at hann í telefonsamrøðu við málsviðgera hjá T&S fekk at vita, at tað avgjaldsskylduga virðið á einum motorakfari við allari vanligari útgerð og trygdarútgerð, er tollskylduga virðið við innflutningi til landið (CIF-virðið føroyska havn) sambært § 2 í lóg um skrásetingargjald av motorakførum v.m. Goldið skrásetingargjald er kr. 91.495. Talan er um ein brúktan bil, og tá T&S roknar skrásetingargjaldið út, er útgangsstøðið tikið í § 15 og í listaprísinum fyri ein meinlíkan nýggjan bil. Hendan útrokningarhátt er kærarin misnøgdur við.

Kærarin upplýsir:
Tá kærarin fyrstu ferð hugsaði um at keypa sær bil úr útlandinum, vendi hann sær til T&S, Øki fyri at fáa upplýst treytirnar fyri at innflyta ein bil. Hann fekk avrit av lógini um skrásetingargjald av motorakførum v.m. Tá hann hevði lisið lógina, vendi hann sær aftur til T&S fyri greitt at fáa at vita, hvussu § 2 í lógini skuldi skiljast. Hann fekk at vita frá T&S bæði í Havn og Klaksvík, at greinin skuldi skiljast soleiðis, at CIF-virðið er tað sama sum fakturavirðið, tað vil siga framleiðsluvirðið + trygging + farmagjald, ella við øðrum orðum innkeypsprísurin til landið.

Tá kærarin hevði keypt bilin, royndi hann at finna fram til CIF-virðið. Hann ringdi fyrst til danska importørin SMC. Har kundi hann ikki fáa at vita CIF-virðið, men hann fekk at vita ein listaprís uttan moms. Tá kærarin ikki kundi fáa upplýst CIF-virðið har, royndi hann tann føroyska forhandlaran, men har fekk hann sama svar, tí føroyski forhandlarin fær listaprísin frá danska importørinum SMC.

Kærarin sigur, at danski og føroyski forhandlarin ikki vilja upplýsa CIF-virðið, tí vinningurin hjá bilforhandlaranum er við í prísinum. Kærarin heldur uppá, at listaprísurin er ikki bert útsøluprísurin, men ein prísur, sum er kunstiga høgur, tí um tú ongan bil hevur í býti við tann bilin, sum tú keypir, so fært tú eisini munandi avsláttur. At so er, og at tað eisini verður gjørdur munur á, um innflytarin er ein bilforhandlari ella ein privatpersónur, tað metir kærarin skrivið frá Toll- og skattstovuni dagfest 5. august 2003 vera besta prógvið um. Í hesum skrivi sæst, at ein bilforhandlari kann keypa ein brúktan bil til Føroyar fyri ein nettoprís/ab importør, sum er uttan forhandlaravinning, meðan ein privatpersónur má keypa ein brúktan bil til Føroyar fyri ein listaprís (ab forhandler), har ein kunstigur vinningur er lagdur afturat kostnaðinum á bilinum. Hetta metir kærarin er at gera mun á fólki, og hetta heldur hann ikki vera rætt.

Kærarin krevur, at avgerðin hjá T&S verður broytt, soleiðis at CIF-virðið verður brúkt til útrokningina ístaðin fyri listaprísin. Hann metir eisini, at virðisgrundarlagið eigur at verða broytt sambært kunngerð nr. 24 frá 14. februar 1995, sum stendur lýst á tí almenna lógarsavninum hjá landinum, hóast T&S sigur, at hendan kunngerð langt síðani er farin úr gildi.

Kærarin hevur eisini víst á, at sambært útrokningini hjá T&S, so hava tey sett flutningsprísin til: farmagjald kr. 4.056,00 + eftirkrav kr. 904,00 + flutningstrygging kr. 308,00 t.v.s. samanlagt kr. 5.268,00. Kærarin sigur seg einans hava havt ein flutnings- og tryggingarkostna uppá farmagjald v.m. til Klaksvíkar uppá kr. 1.800,00 og trygging uppá kr. 308,00 samanlagt íalt. kr. 2.108,00.

Avgerðin hjá Toll- og skattstovuni, Økinum:
Toll- og skattstovan, Øki hevur roknað skrásetingargjaldið soleiðis:

	Fakturaprísur
	140.085

	Eykaútgerð
	24.513

	Farmagjald
	4.056

	Eftirkrav
	904

	Flutningstrygging
	308

	CIF-virðið
	169.866

	 
	

	Minking av virðisgrundarlag:
	

	Niðurskriving
	-50.960

	Virðisgrundarlag
	118.906

	 
	

	Virðisgjald:
	

	Fast gjald
	35.000

	Kr. 48.906 á 75%
	36.680

	Virðisgjald tilsamans
	71.680

	 
	

	Skrásetingargjald tilsamans
	71.680

	Gjald fyri burturbeining
	1.500

	MVG
	18.295

	Íalt at gjalda
	91.475



Viðmerkingar og tilmæli frá T&S, Stýrinum:
Kærarin hevur kært avgerðina hjá T&S, Økinum. Hann metir ikki, at avgerðin er í tráð við løgtingslóg um skrásetingargjald av motorakførum, um grundarlagið fyri áseting av skrásetingargjaldinum er CIF-virðið føroyska havn.

Motorakfarið, talan er um, er sambært teimum skjølum, Stýrið hevur móttikið frá Økinum, skrásett uttanlanda fyrstu ferð 5. mars 1999.

Verður avgerð økisins borin saman við galdandi lóggávu, so ásetir § 2, stk. 1 í løgtingslóg um skrásetingargjald á motorakførum, at tað avgjaldsskylduga virðið á einum motorakfari við allari vanligari útgerð og trygdarútgerð er tollskylduga virðið við innflutning til landið (CIF-virðið føroyska havn). 

Fyri akfar, ið hevur verið endaliga skrásett í útlandi úr 1 til 5 árum, er avgjaldsgrundarlagið 70% av einum meinlíkum nýggjum akfari, jvf. § 15, stk. 2 í løgtingslóg um skrásetingargjald á motorakførum. 

§ 27, stk. 1 í meirvirðisgjaldslógini ásetir, at vørur, ið eru innfluttar úr útlandinum, eru avgjaldsskyldugar í samband við innflutningin. Avgjaldið verður avroknað sambært reglunum í 7. kapitli í løgtingslóg um toll, ið er galdandi samsvarandi hesi lóg.

Avgjaldið er 25% av einum virði, ið er ásett samsvarandi reglunum um virðið á tollskyldugum vørum, møguliga við tolli og øðrum avgjaldi løgdum afturat, sum skulu gjaldast í samband við innflutning, undantikið avgjaldið smb. hesi lóg, jvf. § 27, stk. 2 í meirvirðisgjaldslógini.

T&S, Stýrið metir, at avgerð Økisins er í tráð við galdandi reglur og mælir til, at avgerðin verður staðfest.

Toll og Skattstovan viðmerkti, at farmagjaldið, eftirkravið og flutningstryggingin eru í tráð við farmagjaldsrokning frá Skipafelagnum Føroyar og útreiðslur til flutning frá Týsklandi, sambært T&S, Norðoya Øki.

Í samband við viðgerðina av málinum hevur Toll- og skattstovan við skrivi dagfest 5. august 2003 víst á, at tá talan er um brúktan bil, er avgjaldsgrundarlagið ein ávísur procentpartur av nývirðinum á akfarinum. Nývirðið er tollskylduga virðið við innflutning til landið (CIF-virðið føroyska havn) við allari útgerð, ið akfarið hevur sum nýtt. Akfar kann hava eykaútgerð t.d. sóltak, leðursetur og klimaanlegg, sum ikki er við í standarprísinum sum standardútgerð, og tá verður prísurin lagdur aftrat avgjaldsskylduga virðinum. Toll- og skattstovan vísir í skrivinum eisini á, at fyri at avgjaldsgrundarlagið skal vera so rætt og neyvt sum gjørligt, hevur Toll- og skattstovan nærum í hvørjum føri sjálv fingið upplýst sær nývirðið frá høvuðsforhandlaranum í Danmark av tí ávísa bilmerkinum, sum er komið til skrásetingar. Prísurin, sum Toll og skattstovan brúkar frá teimum, er nettoprísur (ab importør). Tað er sami prísur, sum høvuðsforhandlarin selur akfarið fyri til bilforhandlaran í Danmark ella í Føroyum (CIF-virðið føroyska havn). Er innflytarin ein privatpersónur, brúkar Toll- og skattstovan listaprísin (ab forhandler) uttan moms. Er talan um brúkt akfar, sum ikki er marknaðarført í Danmark, er trupult at finna upplýsingar um nývirðið, og verður virðið tá vanliga ásett eftir teimum fyriliggjandi upplýsingunum og í semju við innflytaran.

Viðmerkingar og avgerð frá Skatta- og avgjaldskærunevndini:
Avgjaldsskylduga virðið
Sambært § 2, stk. 1, 1. pkt. í løgtingslóg nr. 175 frá 18. desember 1992 um skrásetingargjald á motorakførum er ásett, at avgjaldsskylduga virðið á einum motorakfari við allari vanligari útgerð og trygdarútgerð er tollskylduga virðið við innflutning til landið (CIF-virðið føroyska havn). 

Men tá talan er um ein innflutning av einum brúktum motorakfari, sum hevur verið skrásett í útlandinum í 1 til 5 ár, er sum serregla ásett í § 15, stk. 2 soleiðis: "Fyri akfar, ið hevur verið endaliga skrásett í útlandi úr 1 til 5 ár, er avgjaldsgrundarlagið 70% av einum meinlíkum nýggjum akfari."
Hetta vil siga, at avgjaldsvirðið skal verða funnið av nývirðinum á bilinum. Toll- og skattstovan nýtir í hesum sambandi sokallaðan listaprís, sum er søguligi prísurin fyri akfar av sama slag. Er talan um privatan innflytara, sum í hesum føri, verður roknað við prísinum ab forhandler, sum eisini hevði verið vanligi prísurin, um privatpersónur innflutti bilin sum nýggjan til Føroyar. Alt annað líka er sostatt talan um at finna CIF-virðið á bilinum, um hesin hevði verið innfluttur sum nýggjur jfr. §§ 2 og 3 í lógini um skrásetingargjald á motorakførum. Í hesum prísi vil sostatt eisini vera lagt upp fyri einum forhandlaravinningi. 

Skatta- og avgjaldskærunevndin metir, at hendan áseting av avgjaldsgrundarlagnum kemur undir ásetingina í § 15, stk. 2, har ásett er, at avgjaldsgrundarlagið til útrokning av skrásetingargjaldinum er 70% av avgjaldsgrundarlagnum fyri eitt meinlíkt nýtt akfar. Tá so Toll- og skattstovstan sambært útrokning teirra eisini hevur gjørt ta í § 15, stk. 2 ásettu niðurskriving av virðirgrundarlagnum, mettir nevndin, at avgjaldsgrundarlagið fyri útrokning av skrásetingargjaldinum er rætt ásett.

Tá tað ei heldur av málinum kann staðfestast, at kærarin hevur fingið skeivar upplýsingar frá T&S um avgjaldsgrundarlagið fyri skrásetingargjaldinum, og hevur handlað eftir hesum upplýsingum, avgjørdi nevndin at staðfesta avgerðina hjá Toll- og skattstovuni um, at avgjaldsgrundarlagið til útrokning av skrásetingargjaldinum er 118.906 kr. eftir niðurskriving sambært § 15, stk. 2, og at skrásetingargjaldið sostatt er 71.680 kr. 

Farmagjaldið:
Til spurningin um farmagjaldið viðmerkti nevndin, at upphæddirnar, sum Toll- og skattstovan hevur nýtt í síni útrokning (farmagjaldið, eftirkravið og flutningstryggingin) eru í tráð við farmagjaldsrokning frá Skipafelagnum Føroyar og útreiðslur til flutning frá Týsklandi sambært upplýsingum frá T&S, Økinum. 

T&S, Øki hevur roknað flutningsprísin til íalt kr. 5.268,00. Við í upphæddini eru hesi gjøld:

	Farmagjald
	4.056,00 kr.

	Eftirkrav
	904,00 kr.

	Flutningstrygging
	308,00 kr.


Kærarin sigur seg bert hava goldið kr. 2.108,00, sum er farmagjald v.m. til Klaksvíkar umframt trygging kr. 308,00.

Frá T&S, Stýrinum er upplýst, at farmagjaldið uppá kr. 4.056,00 og eftirkravið uppá kr. 904,00 eru samansett soleiðis:

	Farmagjald:
	

	Farmagjald
	2.340,00

	”Forfragt til lastehavn” 
	3.000,00

	Oljuískoyti
	187,20

	Farmagjald
	5.527,20

	- kreditnota
	-1.471,04

	Farmagjald í alt
	4.056,16

	 
	

	Eftirkrav:
	

	Annar kostnaður
	

	(flutningsgjald frá Týsklandi: 75 Euro á kurs 3.79)
	284,25

	Arbeiðspengar (lastihavn)
	240,00

	Vørugjald (lastihavn)
	30,00

	Avgreiðslugjald (lastihavn)
	350,00

	Eftirkrav í alt
	904,25

	 
	

	Farmagjald
	4.056,16

	Eftirkrav
	904,25

	Trygging
	308,00

	Íalt
	5.268,41


Hendan upphæddin er rundað niður til kr. 5.268,00.

Tá útrokningarnar samsvara framløgdu skjølunum, og kærarin ikki hevur prógvað aðrar upphæddir enn tær, sum Toll- og skattstovan hevur víst á, avgjørdi nevndin at meta hendan partin av uppgerðini sum rættan.

Samanumtikið avgjørdi nevndin sostatt at staðfesta avgerðina hjá Toll- og skattstovuni um áseting av skrásetingargjaldi uppá 71.680 kr. fyri bilin, sum kærarin innflutti til Føroyar 1. november 2002, harí eisini útrokningina av farmagjaldi, eftirkravi og flutningstrygging. Nevndin viðmerkti samstundis, at hon ikki hevur roynt aðrar partar av samlaðu útrokningini hjá Toll- og skattstovuni.
Avgerðin hjá Skatta- og avgjaldskærunevndini er endalig innan fyrisitingina. Samsvarandi § 25, stk. 5 í lógini um Toll- og skattafyrisiting kunnu avgerðir hjá Skatta- og avgjaldskærunevndini leggjast fyri Føroya Rætt, men skal hetta verða gjørt innan 3 mánaðar frá hesi fráboðan."

